
Ел межесі – елулікке ену  

“Егемен Қазақстан” №51(24304) 01.03.2006 ж. 

Дұрыс тариф дамуға жол ашады
Соңғы кездері еліміздегі тұтыну қызметтерінің[image: image1.jpg]


 тарифі жайлы жиі сөз бола бастады. Елбасының Қазақстанды әлемнің бәсекеге неғұрлым қабілетті              50 елінің қатарына қосу            жөніндегі стратегиясын жүзеге асыру мақсатында Парламент палаталарының біріккен отырысында баян етілген Үкіметтің 2006-2008 жылдарға арналған іс-қимыл бағдарламасында еліміздің бәсекелестік қабілетін арттыруға тарифтік саясатының да тигізетін ықпалы зор екендігі аталып көрсетіліп, алдағы уақытта осы мәселені реттеуге барынша назар аударлатыны айтылды.

Алайда Үкімет осылай деп жатқан тұстары “қырсыққанда қымыран іриді” дегендей еліміздің жекелеген өңірлерінде монополистік кәсіпорындардың тарифтік бағаны көтеруге деген ұмтылысы жиі байқалып, бұл жағдай тұтынушы жұртшылықтың алаңдаушылығын туғызуда. Осыған орай әңгімеге енді Парламент депутаттары да араласа бастады. 

Тарифке қатысты қалыптасып отырған осы бір жайдың ара-жігін ажырату және бәсекеге неғұрлым қабілеттті елу елдің қатарына қосылуға осы мәселенің қандай ықпалы барын білу үшін Қазақстан Республикасы Табиғи монополияларды реттеу агенттігінің төрағасы Бақытжан Сағынтаевты әңгімеге тарттық.

– Бақытжан Әбдірұлы, осы сұхбатымызда көтерілетін мәселелер оқырманға неғұрлым түсінкті болу үшін алғашқы әңгімені монополиялық кәсіпорындаға қандай субьектілер жатқызылады және оларды кімдер анықтайды деген танымдық сұрақтар деңгейінен бастасақ.

Қазіргі күні Қазақстанда тауарлар шығару мен қызмет көрсету саласында мыңдаған кәсіпорындардың жұмыс істейтіндігі және олардың басым көпшілігі бәсекелестік ортада өмір сүретіндігі белгілі. Мұның халық үшін бір пайдалы жағы, бәсекелестік ортадағы кәсіпорындар тұтынушыларды өз жағына молырақ тарту үшін  тауарлар мен қызметтер құнын арзандатуға, сапасын жақсартуға үнемі ұмтылыс танытып, рыноктағы бағаның сұраныс пен ұсынысқа сәйкес өздігінен реттеліп отыруына ықпал етеді.

Алайда елімізде өз қызметінің артықшылықтары мен ерекшеліктеріне байланысты бәсеке рыногынан тысқары тұрған немесе сол бәсеке рыногының елеулі бөлігін иеленіп алған кәсіпорындар да баршылық. Міне, осындай кәсіпорындар монополист кәсіпорындар деп аталады. Монополист кәсіпорындар табиғи монополия субъектілері және  белгілі бір тауар рыногында үстем (монополиялық) жағдайға ие субъектілер болып екі түрге бөлінеді.

Табиғи монополистердің қызметін реттеу мәселесімен біздің Агенттік шұғылданады да, доминанттардың қызметін реттеу мәселесі Индустрия және сауда министрлігіне қарайтын Бәсекелестікті қорғау комитетіне жүктеледі.
– Табиғи монополист пен доминант монополистер қызметінде қандай айырмашылықтар бар? Түсінікті болу үшін соған бір-екі мысал келтірсеңіз.

Мәселен, жүктерді темір жол көлігімен тасымалдауды қарайық. Тасымалдауға арналған тариф төрт құрамдастан тұрады: олар  – магистральдық темір жол желісінің, локомотив тартымының қызметтеріне, жүк және коммерциялық жұмыстарға арналған, сондай-ақ пайдалануға вагондар мен контейнерлерді бергені үшін тарифтер болып табылады.
Агенттік осы құрамдастың біреуін ғана реттейді. Бұл табиғи монополияға жатқызылған магистральдық темір желісінің қызметтеріне тасымалдаушылар енгізетін төлем.

Локомотив тартымының қызметтеріне, жүк және коммерциялық жұмыстарға,  пайдалануға вагондар мен контейнерлерді беруге арналған тарифтер тәрізді қалған құрамдастар бәселестік секторға жатқызылады және оларды монополияға қарсы заңнамаға сәйкес Бәсекелестікті қорғау комитеті бақылайды.

Келесі мысал ретінде Астана қаласының тұтынушыларын   сұйылтылған  газбен жабдықтауды келтіруге болады. Осы қызметті Астанагазсервис жүзеге асырады. Бұл ретте, біз осы қызметтің бір бөлігін ғана реттейміз. Ол табиғи монополияға жатқызылған газгольдерден тұтынушыға дейін сұйылтылған газды құбыр жолдары арқылы тасымалдау.
Тұтынушыларды газбен жабдықтау үшін Астанагазсервис оны кез келген жеткізушілерден сатып алып, өзінің  ыдыстарын  толтыра алады. Мәселен, республикада сұйылтылған газды өндірумен барлық  мұнай өңдеу зауыттары  және  Тенгизшевройл айналысуда. Ал газды  өндіру мен жабдықтау бәсекелестік ортаға жатады. 
Сонымен түйіндей айтатын болсақ, монополистер көп болғанымен олардың барлығын  Агенттік реттемейді. 

Біз еліміздегі 181 табиғи монополия субьектісінің қызметтік тарифтерінің әділ болуына жауап береміз. “Табиғи монополиялар туралы”  Заңға сәйкес мұндай қызметтерге магистральдық құбыр жолдары арқылы мұнайды және оның өнімдерін тасымалдау жөніндегі қызметтер; газды немесе газ конденсатын сақтау, магистральдық және (немесе) таратушы құбыр жолдары арқылы тасымалдау, газ таратушы қондырғыларын және олармен байланысты газ таратушы газ құбырларын пайдалану жөнiндегi қызметтер; электр және жылу энергиясын беру және тарату жөніндегі қызметтер, магистральдық темір жол желісінің, кірме жолдардың, аэронавигацияның, порттар мен әуежайлардың, сондай-ақ телекоммуникацияның, су шаруашылығының, почта байланысының қызметтері жатады.  
Қысқасын айтқанда біздің құзыретімізге ірі табиғи монополиялар субъектілерін реттеу мәселелері  кіреді. Басқа табиғи монополиялар субъектілерінің қызметтерін жергелілікті атқарушы органдар реттейді. 
– Еліміздің бәсекелестік қабілетін нығайту мәселесіне байланысты Үкімет алдағы уақытта тарифке барынша мән бермек. Тарифтің бәсекелестік қабілеттті арттыруға қаншалықты қатысы бар?
Тарифтік саясаттың аталған мәселеге қатысы үлкен деп айтуға болады. Мысалы, ұялы байланыс телефонын алайық. Осыдан санаулы жылдар ғана бұрын бұл телефон Қазақстан халқы үшін мүлдем тансық еді. Барлығы желі арқылы іске қосылатын кәдімгі телефонды пайдаланатын. Ал енді қазір еліміздегі ұялы телефондарын пайдаланушылардың саны 5,5  миллион адамға жетті. Себебі ұялы телефон қызметі желілі телефонға қарағанда едәуір қымбат болғанымен ол халыққа қолайлы. Кез келген уақытта, кез келген жерден сөйлесе аласыз. 
Демек ұялы байланыс жүйесіндегі бәсекелестікті өрістете отырып, біз ұялы телефон желісіне арналған тарифті төмендете аламыз. Сонда әрбір адам ұялы телефонды пайдалана алады. Мұндай жағдайда қоғамның ақпараттандырылу, жаңа технологиялық қызметтерді пайдалану деңгейі де едәуір артады. Сондықтан қазіргі уақытта телекоммуникация саласындағы бәсекелестікті жандандыра отырып, тарифті төмендетуге Үкімет тарапынан көп көңіл бөлінуде.
Бұдан басқа, өткен жылы басталған табиғи монополиялар субъектілерінің бейінді емес активтерін  экономиканың бәсекелестік секторына беру жөніндегі  жұмыс  өз жалғасын табады. 
– Сіз басқарып отырған агенттіктің еліміздің көкейтесті мүдделерін қозғайтын осындай бағыттар бойынша атқарып отырған жұмыстары бар болар. 

Әрине бар. Мәселен біз реттейтін  табиғи монополия субъектілері  орташа  немесе ұзақ мерзімді  кезеңге бекітілген  тарифтер бойынша жұмыс істей алады.  Орташа мерзімді тарифтің  артықшылығы, егер табиғи монополия суъектісі өзінің шығынын төмендеткен жағдайда, біз оның тариф деңгейін төмендетпейміз.  
Осы шығындарды  төмендеткеннен алынған қосымша табыс өзінің  жұмсауында қалады. Бұл қаражатты  табиғи монополия субъектісі өзінің кәсіпорнын  дамытуға жұмсай алады. 
Кейбір субъектілер осындай тарифтер бойынша   жұмыс істеуді бастапта кетті. Қазіргі уақытта осы кәсіпорындардың басшылары жабдықтың тозуына және оған жөндеу жүргізу қажеттілігіне байланысты  тариф көтеру  жөнінде бұрынғыдай  үнемі өтініш жасауды қойды. 
Осыған байланысты табиғи монополия субъектілерінің орташа  немесе  ұзақ мерзімді тариф бойынша  қызметтер көрсетуге көшуіне қажетті  жағдайлар жасауға  жұмыс жүргізіп отырмыз. 

Бұдан басқа, табиғи монополия субъектілерінің жаңа активтер  жасауға инвестициялар салуды  ынталандыру үшін  инвестициялық тариф бойынша жұмыс істеу мүмкіндігі берілуде. Осындай тарифті табиғи монополия субъектісі  жаңадан құрылған  объектілерде  көрсететін қызметтерге бір инвестициялық жоба шеңберінде  бекітеміз және ол салынған инвестициялардың толық өтелгеніне  дейін  қолданыста болады. 
– Соңғы кездері түрлі қызмет ақылары көтерілген үстіне көтеріліп келеді. Мәселен Астана қаласында көгілдір отынның бағасы 60 пайызға көтерілді. Қоғамдық көлікте жүру бағасы да өсті. Міне, осындай тұстары сіз басқарып отырған агенттік үнсіз қалатын секілді. Осыған қарап халыққа түсінік беру жұмысымен шұғылданбайсыздар​ ау деген ой келеді.

Әрбір мемлекеттік қызметтің өзіне жүктелген міндеттері бар. Жоғарыда айтқанымдай, бәсекелестікті қорғау және дамыту жөніндегі функциялар Бәсекелестікті қорғау комитетінің қарамағында. Сондықтан  газбен жабдықтау және қоғамдық көлікте  жолаушылар  тасымалдау қызметтеріне баға түзу мәселелері осы комитеттің құзыретіне кіреді. 

Ал біздің Агенттік бекітетін тарифтер туралы айтар болсақ, жыл басынан бері тарифтерді өзгертуге 157  өтінім тапсырылды. Олардың 91 қарауға қабылданды, 66-сы қажетті құжаттар пакетінің толық болмауынан қайта қайтарылды. 
Астана қаласы табиғи монополиялар субъектілерінің қызметтеріне арналған  тарифтерді алсақ, қазіргі  кезде “Астана-энергия” АҚ өз қызметінің тарифін 43 пайызға және “Астана-Теплотранзит” АҚ 55 пайызға көтеруге арналған өтінімдері қаралу үстінде. Осыған байланысты қазір сарапшылардың қатысуымен есептеулер жүргізілуде. Бұдан басқа  осы өтінімдер бойынша  біздің Астана  қаласы бойынша басқармамыз  үстіміздегі жылдың  17 ақпанында жария  тыңдаулар өткізген.  Жаңа тарифтер туралы шешім  бұқаралық ақпарат құралдарында жарияланатын  болады. 
Ал енді сіздің халыққа түсінік беру жұмыстарымен шұғылданбайсыздар деген сөзіңізбен келісе алмаймын. Биылғы ақпан айының өзінде ғана “Хабар” телеарнасының “Бетпе-бет”,  “Астана” телеарнасының “Большой Рейтинг”, Қазақ радиосының  бағдарламаларына қатыстық. Тарифтердің өзгерісіне арналған түсініктемелер ақпараттық агенттіктерге, телекомпанияларға және мерзімді басылымдарға  берілді.  
Демек сіздердің жұмыстарыңызда жариялылық мәселесі дұрыс жолға қойылып отыр деген пікірді батыл білдіре аламыз ғой.  

Біздің халықтан жасыратын ештеңеміз жоқ. Керсінше монополист кәсіпорындардың “бұл біздің комерциялық құпиямыз” деген желеулеріне қарсы шығып,  “сіздер тариф арқылы өмір сүресіздер, сондықтан ақша төлеп, қыметтеріңізді сатып алып отырған тұтынушыдан жасыратындай ешқандай құпияларыңыз болмауы керек” деп оларға ескертіп отырамыз. Әсіресе, Агенттік аясындағы тарифке қатысты жұмыстардың балығы ашық жүреді. Ал бұл нені білдіреді. Табиғи монополиялар субъектілерінің өтінімдерін қарау кезінде тұтынушылардың, сарапшылардың, депутаттардың, қоғамдық бірлестіктер өкілдерінің, сондай-ақ бұқаралық ақпарат құралдарының қатысумен  жария тыңдаулар өткізіп отырамыз.  Өткен жылдан бастап табиғи монополиялар субъектілерінің  қызметтерін реттеудің  ашықтығы мен  объективтілігін  арттыру мақсатында субъектілердің, қоғамдық ұйымдардың, сарапшылардың, журналистердің қатысуымен тұрақты түрде «Ашық алаңда ашық сұхбат» атты девизбен Форум өткізіп отырмыз. 
  – Сіздер өз жұмыстарыңызда қандай құжатты басшылыққа аласыздар?
Бірінші кезекте “Табиғи монополиялар туралы”  Заңды басшылыққа аламыз. Ол 1998 жылы қабылданған болатын. Содан бері бұл заң жаңа өзгерістер мен толықтырулар енгізілу арқылы жетілдірілу үстінде. Соңғы өзгеріс үстіміздегі жылдың қаңтар айында енгізілген болатын. 
Енгізілген түзетулер табиғи монополия субъектілерінің қызметтеріне тарифтерді бекіту мерзімділігінің  жылына  бір реттен жиі болмауын көздейді. Ал бұрын табиғи монополия субъектісі  тарифтерді өзгертуге жылына екі рет өтініш жасайтын. 

Сондай-ақ табиғи монополия субъектісін  жария тыңдаулар өткізу  кезінде тұтынушыға  тарифтің  болжанып отырған өзгерісі туралы ақпаратты  ұсынуды  міндеттейтін  норма енгізілді. 
Бұдан басқа «Табиғи монополиялар туралы» Заңды дамытуға қабылданған нормативтік құқықтық актілерді, табиғи монополиялар субъектілерінің қызметтеріне тарифтер есептеу әдістемелерін  және  біздің қызметке қатысты басқа да құжаттарды басшылыққа аламыз. 
– Қызметтік құқықтарыңыз жеткілікті ме, жұмысқа көлденең болатын кедергілер кездеспей ме?

 Бір ғана мәселені айтқым келеді: табиғи монополия субъектілерінің қызметтеріне тарифтер қалыптастыру негізі  нормалар  мен нормативтер болып табылады,  оларды  салалық министрліктер әзірлеп бекітеді. Тарифтерді қараған кезде біз  оларды ескеруге тиіспіз. Өйткені әрбір саланың өзіне тән шығындары бар. Өкінішке орай, осы нормативтер шындыққа сәйкес келмей жатады және жиі өзгертіліп отырады. Іс жүзінде осы көрсеткіштер  табиғи монополия субъектілерінің тарифтерді көтеруге   негізгі дәлелдері   болып жиі табылуда. 
Көптеген дамыған елдерде мұндай нормативтерді министрліктер емес, біз секілді тарифті реттеуші органдар белгілейді.  Өйткені бұл органдар монополистің де, тұтынушының да мүддесін тең жағдайда ескереді. Тарифтің мүмкіндігінше әділ болуына ұмтылады және сол үшін халықтың алдында жауап береді. Министрліктер үшін өз салаларындағы кәсіпорындардың табыспен жұмыс істегендері маңыздырақ. Сондықтан нормативтерді әзірлеген кезде кәсіпорындар мүддесіне қарай көбірек көңіл бөледі.
Міне, осы жағдайды біз айта жүріп, ақыры монополистер қызметіне қатысты нормативтерді жасаудың ортақ тәртібін белгілеу құқығына қол жеткіздік. Алайда мұның өзі “жартылай жеңіс”. Өйткені нормативтің өзін белгілеу бір басқа да, оны жасаудың тәртібін белгілеу бір басқа ғой.  Демек мәселе әлі толық шешілмей келеді. Сондықтан жұмысқа қандай кедергі бар дегенде мен ең алдымен осы норматив мәселесін айтқан болар едім. 

– Әңгімеңізге рахмет 

Сұңғат ӘЛІПБАЙ,

